
ПРЕДГОВОР ОД УРЕДНИЦИТЕ  

Зборникот „Состојби и перспективи во туризмот, економијата 

и бизнис логистиката во Република Македонија“ содржи трудови кои 

се презентирани на истоимената научно-стручна конференција, 

одржана на 28-ми мај 2016 година во Штип, во организација на 

Факултетот за туризам и бизнис логистика при Универзитетот „Гоце 

Делчев“ во Штип.  

Мотивите за одржувањето на конференцијата се повеќе. 

Конференцијата им даде можност на младите автори и студенти на 

втор и трет циклус на студии да ги презентираат и доближат до 

пошироката научна и стручна јавност своите теоретски и практични 

истражувања од областа на туризмот, економијата и логистиката. Во 

најголем дел, нивните трудови се изработени под менторство на 

професорите кои се истакнати научни работници и потврдени 

практичари. Од друга страна, Правилникот за условите, критериумите 

и правилата за запишување и студирање на втор циклус студии на 

Универзитетот „Гоце Делчев“ во Штип, изискува објавување на еден 

труд кој е резултат на истражувањето што е предмет на 

магистерскиот труд. Важен мотив за одржувањето на конференцијата 

е социјалниот дел, во кој учесниците имаа можност да се запознаат, 

разменат мислења, дискутираат и остварат вмрежување. Преку 

конференцијата, промовиран е градот Штип како туристичка 

дестинација, а од друга страна, позитивно влијае на имиџот на 

Факултетот за туризам и бизнис логистика.  

На конференцијата беа покренати бројни прашања, изнесени 

одделни размислувања и дилеми што со својата актуелност го 

зафатија научно-стручното поле на расправата, што резултираше со 

овој зборник. За понатамошна соработка и доближување до 

читателите, на почетокот на зборникот се претставени авторите со 

фотографија и кратка биографија, а покрај насловите на трудовите 

наведени се и нивните електронски адреси.   

Од содржинска гледна точка, зборникот дава свој придонес во 

зголемување и збогатување на постоечката литература од областа на 

туризмот, економијата и логистиката. Тој е важен за заедницата на 

образовниот, јавниот и невладиниот сектор, како и стопанските 

организации кои се занимаваат со оваа проблематика. Тематски е 

поделен на два дела: Теми од економија и бизнис логистика, каде има 

девет труда и Теми од туризам и угостителство, каде се претставени 

десет труда. Зборникот содржи над 200 страници текст од триесет и 

тројца автори, во кои за подобра презентација се користат 

графикони, табели и фотографии.   

Како уредници на зборникот, ја користиме оваа прилика да 

искажеме благодарност до сите учесници на конференцијата, како и 

до колегите кои дадоа свој придонес во организацискиот и 

програмскиот дел на конференцијата.  

Низ презентираните текстови и материјали, во зборникот се 

открива големото значење и современите тенденции на туризмот, 

економијата и логистиката во нашата земја. Исто така, реакциите од 

страна на учесниците беа позитивни во однос на успешната 

организација на конференцијата. Поради овие причини, се надеваме 

дека во иднина оваа конференција ќе добие меѓународен карактер и 

ќе доживее голема традиција.  

  

Никола В. Димитров  

Дејан Методијески  

                                                                       УДК 005.6:658 (497.7)  
 

ПРИМЕНА НА TQM (TOTAL QUALITY MANAGEMENT) 

СИСТЕМ ВО КОМПАНИИ    

Александра Ташевска  

aleksandratasevska@ymail.com  

  

Апстракт  

Денес, во услови на силна конкуренција, она што е 

ѝ е потребно на една компанија е добро изграден 

менаџмент на квалитет. Тоталниот менаџмент на 

квалитет го разработува прашањето врзано со 

квалитет, подразбира културно и организациско 

дефинирање на една компанија, како и 

непрекинато усовршување на работниот процес. 

Голем број компании ширум светот ја применуваат 

TQM (Total Quality Management) стратегија за 

развој на своите цели. Доколку се свртиме кон 

Македонските компании, забележуваме проблем во 

унапредување на деловниот процес. Од друга 

страна, се забележува тренд на примена на TQM 

систем во јавниот и приватниот сектор, но нивниот 

број сѐ уште нема значителни зголемувања. Овој 

труд е насочен кон едно мошне важно гледиште на 

имплементација на TQM системот во компаниите. 

Акцентот е ставен на предности кои ги поседуваат 

компаниите откако започнале со  примена на  TQM 

стратегија, па сѐ до ден денес. Истражувањето е 

направено во согласност со современ метод на 

научноистражувачка работа. Анализирани се 

неколку компании од приватен сектор во Р. 

Македонија преку анонимни анкетни прашалници. 

Истражувањето е реализирано врз основа на 

компании од различни дејности.  

  

Вовед  

Согледувајќи ја состојбата на домашен и меѓународен пазар, 

сѐ повеќе компании во Р. Македонија се ориентираат кон прифаќање 

Клучни    
з боро ви :     
TQM    
с тратегија ,     
кв алитет ,     
компанија ,     
менаџмент .     

на светските трендови, односно имплементација на TQM  за 

конкурентски предности, реализација на своите цели. Компаниите во  

Р. Македонија кои го прифатија надворешниот модел за квалитет, и 

денес го применуваат. Тие извршија промена во начинот на 

управување, со што примената на TQM систем стана полесна. Од 

друга страна, кај компании кои се реактивни и немаат вештини за 

подобрување на својот оперативен систем, имаат нестабилен систем 

за финансирање и недостаток на менаџерски вештини, не се 

препорачува примена на TQM стратегија. Ваквите компании работат 

според некои стари модели од кои не можат да се забележат никакви 

предности, како оние кои ги нуди TQM системот.  

Компаниите кои ја применуваат TQM стратегијата во Р. 

Македонија се ориентирани кон висок квалитет на своите производи 

и услуги, конкурентни цени и рок на испорака, што денес е најбитно 

за да се опстане на домашен и меѓународен пазар.   

Значење на квалитетот за компаниите  

Квалитетот е од витално значење за раст, опстанок и 

просперитет на една компанија. Доколку зборуваме за квалитет на 

одреден производ или услуга, со сигурност можеме да кажеме дека 

она што некогаш го побаруваат потрошувачите на македонскиот 

пазар, осносно ниски цени, сѐ повеќе згаснува и голем дел од нив се 

ориентираат кон купување на производи и користење на услуги со 

висок квалитет. Квалитетот значително почна да го зазема своето 

место на македонскиот пазар. Кога се ориентираме кон квалитет на 

една компанија, веднаш се поврзуваме со конкуренцијата, односно 

развој на технологија и прифаќање на современи филозофии и нови 

пристапи за квалитет. Тука секако припаѓа и примената на систем за 

управување со квалитет, кој полека но сигурно навлегува во сверата 

на македонските компаниите.   

Квалитетот не се создава таму каде што се контролира 

производот, туку се создава во деловен процес во сите организациски 

целини на компанијата и за тоа е потребна некогаш контрола 

секаде51. Квалитетот значи дека работењето во една компанија се 

                                           
51 Е. Митрева, Систем на квалитет и стандарди, Скопје, 2013, стр. 80. 53 K.Ooi, 

Bakar.B., Arumugam.N., Vellapen.V.,L: Does TQM influence employees job 

satisfaction, International Journal of Quality Management, 2007, str. 70.  

одвива без застој, без грешки, без скапи и непотребни залихи, а преку 

комуникација низ информацискиот систем и тимско работење53.  

Управувањето со квалитет како клучен ресурс на пазарот има 

за цел да ги придобиe корисниците преку постојана потрага по нови 

техники и маркетиншки побарувања овозможувајќи го посакуваниот 

резултат, односно задоволен потрошувач.   

Придобивките на македонските компании од примена на  

TQM (total quality management) системот  

Со примена на TQM систем, компанијата создава поинаков 

начин на живот. Доколку тргнеме од дефиниција за TQM, можеме да 

дојдеме до сите теоретски позитивности со кои се карактеризира овој 

систем. Стратегијата TQM не само што е свртена кон задоволување 

на потребите на потрошувачите, туку воедно се стреми и кон 

задоволни вработени, зголемена продуктивност, намалени трошоци  

и нормално остварување на профит. Во пракса веќе се гледа како 

ефикасен процес на функционирање на една организација.   

Мал број компании во Р. Македонија успеваат да ги задоволат 

пазарните потреби, со примена и имплементација на TQM системот. 

Овие компании поседуваат соодветни вработени за извршување на 

своите активности, согласно образованието и, пред сѐ, способноста 

за работа. Компаниите кои го прифатија европскиот концепт за 

квалитет, овозможија вистинска примена во целиот систем. 

Компаниите кои ја применуваат TQM стратегијата во нашата земја не 

само што работат поинаку, туку и сите нивни вработени размислуваат 

поинаку. Со примена на TQM, овие компании овозможија добар 

квалитет, продуктивност и ефикасност. Во деловната култура на 

компаниите владее знаење кое се темели на континуирано учење, 

иновации и подобрување. Компаниите со помош на стратегискиот 

менаџмент имаат формирано тимови од сите профили, интегрирајќи 

ги нивните знаења за да се постигне целосно совладување со 

квалитет во сите процеси, со најмали трошоци во работењето. 

Степенот на нивниот успех пред сѐ зависи од деловната култура, како 

и постојано инвестирање во создавање на подобри услови за работа. 

Ваквите компании се ориентирани кон задоволување на потребите не 

само на своите потрошувачи, туку и на своите вработени, деловни 

партнери, затоа што тие се заслужни за постигнатите резултати. 

Компаниите имаат јасна и дологорочна стратегија за развој и истата 

е насочена кон потрошувачите.   

Компаниите ја применуваат TQM стратегијата врз основа на 

своите вработени кои учествуваат во унапредување на квалитетот. 

Вработените имаат голема улога во имплементација на TQM 

стратегијата. Менаџерите максимално се посветуваат кон 

поставените цели за квалитет и доследно стојат до нивна 

реализација. Целта на врвните менаџери е свртена кон потребните 

средства, односно дефинираат план на имплементација, формираат 

план за награди и признанија и ги дефинираат сите функции за 

унапредување на организацијата. Сите вработени кои учат и 

напредуваат во своето знаење, односно се усовршуваат, на полесен 

и поедноставен начин ги утврдуваат корените на потенцијалниот 

проблем, за да не може да дојде до настанување на тој проблем.   

Успехот на ваквите компании се темели на постојано и 

постепено унапредување.   

Приказ на резултати од истражувањето  

Како главни предности кои ги гледаат компаниите од примена 

на TQM системот се следниве: Најголем број од нив, односно 31 %, 

како главна предност го сметаат намалувањето на вкупните трошоци 

за квалитет. Од анкетираните компании 29 % сметаат дека предност 

од примена на TQM системот е ориентиран кон задоволни 

потрошувачи. За ширење и одржување на постојан пазар се изјасниле 

16 % од компаниите. Предност мерка која води кон повисок квалитет 

на производи и услуги, 10 % од компаниите. Со примена на TQM во 

една компанија, 8 % од компаниите сметаат дека на тој начин се 

уредува деловниот процес во целокупното работење кое има голема 

предност за самиот квалитет и како предност од воведување ред и 

дисциплина во работењето се изјасниле 6 % од вкупно анкетираните 

компании. Голем дел од анкетираните компании сметаа дека сите 

наведени предности се дел од примената на TQM стратегијата и 

истите не можеа да се определат само за една.  

Одговорите укажуваат дека компаниите имаат огромна 

предност со примена на TQM стратегијата и дека истите сериозно ја 

имаат сфатено важноста на квалитетното работење на една 

компанија.   

Заклучок  

Денес, во модерниот свет со силна конкуренција, една 

компанија треба да се издигне на степен кој е познат како Тотално 

управување  со  квалитет.  Речиси  сите  приватни  компании  во    Р. 

Македонија кои го применуваат TQM систем имаат изградено подобар 

имиџ, углед и доверба кај заедницата, како и конкурентски 

предности. Овие компании имаат свест за потреба од постојано 

унапредување на деловниот процес, продажба без грешки, 

производство без загуба.  

Компаниите кои ја применуваат оваа стратегија секогаш се 

отворени кон својата околина, купувачите и добавувачите, со цел 

унапредување на нивната позиција.  

Во пракса,  TQM  е важен фатор базиран на повеќе идеи, во 

чија основа секогаш стои квалитетот. Филозофијата TQM треба да 

биде сфатена како начин на работење кој зазема многу големо 

влијание во формирањето и работењето на една организација. Сите 

предности со кои се карактеризира оваа стратегија ни ја покажуваат 

важноста за успешен живот на една компанија.   

